Gofyn Amdani? 

Mythau a Ffeithiau
Myth: nid yw trais yn erbyn menywod yn effeithio ar lawer o fenywod
FFAITH: Er ei fod yn gudd ac nid oes llawer o achosion yn cael eu reportio, mae trais yn erbyn menywod yn gyffredin iawn.  Bob blwyddyn ledled y DU mae o leiaf 3 miliwn o fenywod yn dioddef trais, ac mae yno lawer mwy yn byw gydag effeithiau camdriniaeth yn y gorffennol.  
Myth: nid yw trais yn erbyn menywod ond yn digwydd mewn ardaloedd tlawd, trefol
FFAITH: Gall unrhyw un ddioddef trais, ble bynnag maent yn byw a faint bynnag o incwm sydd ganddynt.  Nid oes i drais yn erbyn menywod unrhyw ffiniau yn nhermau daearyddiaeth, cyfoeth, hil, crefydd, anabledd, oedran na rhywioldeb.  Mae menywod o bob rhan o gymdeithas yn cael eu camdrin, ac nid oes yno unrhyw eithriadau.

Myth: mae camdriniaeth yn y cartref yn aml yn rhywbeth sydd ond yn digwydd unwaith
FFAITH: Anaml iawn y bydd camdriniaeth yn y cartref ond yn digwydd unwaith.  Yn aml mae’n rhan o batrwm parhaus o sefydlu a chadw rheolaeth dros berson arall.  Mae camdriniaeth yn tueddu i gynyddu dros gyfnod o amser. 
Myth: mae alcohol yn peri i dynion ymosod ar eu cymar
FFAITH: Nid oes yno unrhyw gyfiawnhad am drais.  Gall alcohol gyfrannu at ymddygiad treisgar, ond nid yw yn ei achosi.  Mae gosod y bai ar alcohol yn ymgais i wneud esgusodion am y gamdriniaeth er mwyn i’r sawl sy’n camdin osgoi cymryd cyfrifoldeb am yr hyn mae’n ei wneud. 

Myth: mae rhai diwylliannau a chrefyddau yn goddef neu’n disgwyl trais tuag at fenywod.
FFAITH: Nid oes yno unrhyw dystiolaeth i awgrymu fod menywod o gymunedau ethnig neu ddiwylliannol gwahanol mewn mwy o berygl nag unrhyw un arall.  Serch hynny, mewn rhai cymunedau, mae’r math o gamdriniaeth yn gallu bod yn wahanol – gall aelodau o’r teulu estynedig fod yn gyfrifol am gamdrin menywod, a gall gynnwys priodasau gorfodol ac anffurfio organau cenhedlu menywod. 
Myth: nid yw camdriniaeth yn y cartref yn digwydd mewn perthynas un-rhyw

FFAITH: Mae trais yn digwydd mewn perthynas lle mae’r naill gymar a’r llall o’r un rhywedd, ac mae’r elfennau o bwer a rheolaeth yr un fath â’r hyn sy’n digwydd mewn perthynas anghyfunrywiol.  Serch hynny, gall y dioddefwyr wynebu rhywstrau ychwanegol wrth geisio cymorth a chefnogaeth.

Myth: mae menywod yn aml yn annog ymosodiadau, ac o’r herwydd maent yn ‘gofyn amdani’ 

FFAITH: Nid oes yno unrhyw gyfiawnhad am drais.  ‘Does neb yn haeddu cael eu curo.  Gall trais hir-dymor beri i ddynes gredu ei bod yn haeddu cael ei brifo.  Gall leihau hyder ac mae’n bosibl y bydd rhai menywod yn dechrau teimlo fod cyfiawnhad am ymddygiad eu cymar. 
Myth: mae trais yn erbyn menywod yr un fath â thrais yn erbyn dynion
FFAITH: Mae ystadegau yn dangos y gall dynion ddioddef trais gan gymar neu gyn-gymar.  Serch hynny, mae profiadau dynion o drais yn wahanol.  Mae dynion yn llai tebygol o ddioddef camdriniaeth barhaus, o gael eu hanafu’n ddifrifol a theimlo’n ofnus. 

Myth: mater preifat yw camdriniaeth yn y cartref, ddylech chi ddim ymyrryd
FFAITH: Nid yw camdriniaeth yn y cartref yn fater preifat ac mae yn erbyn y gyfraith.  Ers gormod o amser, mae camdriniaeth yn y cartref wedi cael digwydd tu ôl i ddrysau caëdig.  Mae pobl yn meddwl fod yr hyn sy’n digwydd yn y cartref yn breifat, ac o’r herwydd ni ddylech ymyrryd.

Ni wnaiff peidio ymyrryd beri i drais yn y cartref ddiflannu.  Mae gennym i gyd gyfrifoldeb i siarad allan yn ei erbyn. 

Myth: mae’r rhan fwyaf o ymosodiadau rhywiol yn digwydd rhwng dau  o bobl sydd ddim yn adnabod ei gilydd
FFAITH: Mae’r rhan fwyaf o’r rheiny sy’n dioddef ymosodiadau rhywiol yn adnabod y sawl sydd wedi ymosod arnynt.  Dim ond 9% o fenywod a gaiff eu treisio sy’n cael eu treisio gan ddieithriaid. 
Nid yw’r ymosodiadau rhywiol hyn yn llai o drosedd na’r rheiny a gyflawnir gan ddieithriaid.

Myth: y ffordd orau y gall dynes amddiffyn ei hun rhag ymosodiad rhywiol yw drwy osgoi bod ar ei phen ei hun mewn mannau tywyll a diarffordd
FFAITH: Mae’r awgrym y dylech osgoi cerdded ar eich pen eich, yn arbennig wedi iddi nosi, yn awgrym cyffredin i osgoi ymosodiadau rhywiol.  Ni wnaiff treisio ac ymosodiadau rhywiol ddod i ben hyd nes y bydd ymddygiad dynion yn newid.  Nid yw cyfyngu ar ryddid menywod yn mynd i atal treisio.  Mae dweud wrth ferched a menywod beth y dylent ei wneud i atal cael eu treisio yn anfon y neges niweidiol mai menywod, nid dynion, sy’n gyfrifol os ydynt yn cael eu treisio. 

Myth: mae menywod sy’n dioddef ymosodiadau rhywiol yn ‘gofyn amdani’ oherwydd y ffordd maent yn gwisgo neu’n ymddwyn

FFAITH: Nid oes unrhyw ddynes yn ‘gofyn’ am ymosodiad rhywiol – beth bynnag mae’n ei wisgo, ble bynnag mae’n mynd, pwy bynnag mae’n siarad â hwy.  Mae’r syniad fod menywod yn “gofyn amdani” yn aml yn cael ei defnyddio gan ymosodwyr i gyfiawnhau eu hymddygiad.  Mae hefyd yn beio’r dioddefwr am y drosedd yn hytrach na’r troseddwr.
Myth: mae menywod sy’n feddw a/neu’n cymryd cyffuriau yn ‘gofyn am’ gael eu treisio neu o ddioddef ymosodiad rhywiol
FFAITH: ‘Does yr un ddynes yn ‘gofyn am’ na’n haeddu cael ei threisio neu ddioddef ymosodiad rhywiol.  Yn ôl y gyfraith ni all unigolyn gydsynio i gael rhyw os yw hi’n anymwybodol neu os yw ei gallu i wneud penderfyniad wedi ei amharu gan alcohol neu gyffuriau.  Mae’r esgus yma yn cael ei ddefnyddio’n aml gan ymosodwyr i fwrw amheuaeth ar y menywod a chyfiawnhau eu trosedd.  

Myth: ni all dynes ddioddef ymosodiad rhywiol gan ei chymar
FFAITH: Mae gan fenywod yr hawl i ddweud ‘na’ i unrhyw ffurf o ryw, hyd yn oed o fewn i briodas neu berthynas.
Myth: mae pobl yn gwneud môr a mynydd o aflonyddu rhywiol, nid yw’r rhan fwyaf o ‘aflonyddu’ yn fwy na thipyn o fflyrtio diniwed

FFAITH: Gall aflonyddu rhywiol fod yn andwyol.  Yn aml nid oes â wnelo ddim byd â fflyrtio ar ran y sawl sy’n gyfrifol amdano, ond yn hytrach mae’n ymgais i reoli, dominyddu a/neu gosbi. 

Mae enghreifftiau o aflonyddu rhywiol yn cynnwys bygythiadau neu gymhelliannau uniongyrchol neu uniongyrchol sy’n ymwneud â rhyw, sylwadau ac ensyniadau rhywiol, jôcs awgrymog, cyffyrddiad digroeso, arddangos deunydd o natur rywiol, ac ymgais i ymosod yn rhywiol. 
Myth: mae rhai pobl yn ‘gofyn’ am aflonyddu rhywiol yn ôl y ffordd maent yn gwisgo ac yn ymddwyn

FFAITH: ‘Does neb yn gofyn am gael eu haflonyddu rhywiol.  Mae aflonyddu rhywiol yn ymwneud â phwer.  Mae dioddef aflonyddu rhywiol yn brofiad poenus ac anodd.  Nid yw esgusodion megis “roedd hi’n gwisgo dillad pryfoclyd” yn dderbyniol na’n gywir. 
Myth: dim ond dieithriaid sy’n stelcio
FFAITH: Nid oes yno’r fath beth ag un proffeil ar gyfer stelciwr, ac mae yno amrediad o sefyllfaoedd ble gall stelcian ddigwydd.  Fodd bynnag, caiff y rhan fwyaf o unigolion eu stelcio gan bobl maent y eu hadnabod. 

Myth: nid yw rhywiolaethu menywod yn ddim mwy nag ychydig o hwyl diniwed
FFAITH: Nid yw rhywiolaethu menywod yn y cyfryngau yn hwyl diniwed, yn hytrach mae’n llunio sut y caiff hunaniaethau rhywiol eu ffurfio. 
Ar un llaw, gall niweidio bechgyn, gan osod pwysedd arnynt i actio allan ffurf o ‘fod yn ddyn’ lle mae bod â phwer dros fenywod yn normal.  Ar y llaw arall, mae portread y cyfryngau o fenywod fel gwrthrychau rhyw yn gallu niweidio iechyd meddyliol a chorfforol merched gan arwain at ddiffyg hyder gyda’u cyrff eu hunain yn ogystal ag anhwylderau bwyta. 
Myth: mae menywod yn dewis mynd yn buteiniaid
FFAITH: Mae’r rhan fwyaf o fenywod sy’n mynd i mewn i buteindra yn gwneud hynny oherwydd diffyg dewis a’u bod yn cael eu gorfodi gan bimpiaid a’r rheiny sy’n cynnal masnach ryngwladol mewn menywod.  Mae yno ddigonedd o dystiolaeth dogfennol fod y mwyafrif o fenywod sy’n buteiniaid yn gwneud hynny oherywdd tlodi, a’u bod eisoes wedi dioddef trais a chamdriniaeth gydol eu bywydau.
